Cynlluniau Cydraddoldeb Anabledd: yr adolygiad tair blynedd
Argymhellwn yn gryf i chi ddarllen y wybodaeth hon ochr yn ochr â chod ymarfer y ddyletswydd cydraddoldeb i bobl anabl statudol.
Rhaid i bob awdurdod cyhoeddus rhestredig
 sy’n gorfod cydymffurfio â’r ddyletswydd benodol i baratoi a chyhoeddi Cynllun Cydraddoldeb Anabledd (CCA), adolygu a chyhoeddi cynllun diwygiedig bob tair blynedd. Diben hyn yw sicrhau:
· eich bod yn pennu’ch blaenoriaethau anabledd newydd ar gyfer y tair blynedd nesaf, gan ystyried yr holl wybodaeth rydych wedi’i chasglu ac unrhyw newidiadau perthnasol i’ch busnes
· bod gennych gynllun gweithredu newydd i gyflawni’r blaenoriaethau hyn yn ystod y tair blynedd nesaf, a
· bod eich CCA yn cael ei ddiweddaru ac yn berthnasol i’ch busnes.

Terfyn amser yr adolygiad
Dyma’r tro cyntaf i’r rhan fwyaf o awdurdodau cyhoeddus Cymru, Lloegr a’r Alban, adolygu’u CCA. Rhaid gwneud hyn dair blynedd ar ôl dyddiad cyhoeddi’r cynllun diwethaf, fan bellaf. 
Bydd llawer o awdurdodau cyhoeddus yn ceisio cyhoeddi cynllun diwygiedig yn seiliedig ar yr amserlenni isod.
· Cymru, Lloegr a’r Alban: ar gyfer awdurdodau cyhoeddus a gyhoeddodd eu Cynllun Cydraddoldeb Anabledd ar 4 Rhagfyr 2006, rhaid adolygu a chyhoeddi’r cynllun diwygiedig erbyn 4 Rhagfyr 2009.
· Lloegr: ar gyfer ysgolion cynradd, ysgolion cymunedol, ysgolion arbennig sefydledig ac awdurdodau lleol, o safbwynt yr unedau cyfeirio disgyblion maent yn eu sefydlu a’u cynnal, a gyhoeddodd eu Cynllun Cydraddoldeb Anabledd ar 3 Rhagfyr 2007, rhaid adolygu a chyhoeddi’r cynllun diwygiedig erbyn 4 Rhagfyr 2010.
· Cymru: ar gyfer ysgolion cynradd ac uwchradd yng Nghymru a gyhoeddodd eu Cynllun Cydraddoldeb Anabledd ar 1 Ebrill 2007, rhaid adolygu a chyhoeddi’r cynllun diwygiedig erbyn 1 Ebrill 2010. 
Pam fod angen i ni adolygu ac ailgyhoeddi’r cynllun?
Dylech adolygu’ch CCA er mwyn:

· sicrhau eich bod yn canolbwyntio o’r newydd ar eich blaenoriaethau gan ofalu eich bod yn mynd i’r afael â'r materion mwyaf perthnasol ac arwyddocaol er mwyn cyflawni cydraddoldeb anabledd
· seilio’r gweithredoedd hyn ar dystiolaeth gyfredol a safbwyntiau staff a rhanddeiliaid anabl
· ystyried yr hyn rydych wedi’i gyflawni a chanolbwyntio ar ble mae angen rhagor o waith, a
· sicrhau bod eich cynllun yn adlewyrchu’ch busnes cyfredol ac yn rhoi sylw i feysydd sydd wedi newid. 
Beth ddylid ei wneud mewn adolygiad tair blynedd?

Rhaid i’r adolygiad ddisgrifio pa mor effeithiol rydych wedi cyflawni’r camau gweithredu a bennwyd yn eich cynllun blaenorol ac egluro’r hyn sydd wedi newid o ganlyniad i’r camau gweithredu hynny.
Dylai’ch CCA gyflawni gwelliannau y gellir eu mesur i’r bobl anabl rydych yn eu gwasanaethu ac sy’n rhan o’ch gweithlu. Rhaid  ystyried y wybodaeth rydych wedi’i chasglu ar effaith eich polisïau a’ch gweithdrefnau a defnyddio hyn i benderfynu pa gamau gweithredu y mae angen canolbwyntio arnynt dros y tair blynedd nesaf.
Beth sydd angen ei gynnwys?

Dangos bod eich blaenoriaethau wedi’u seilio ar y dystiolaeth rydych yn ei chasglu a’i defnyddio 

Dylech ddechrau trwy ystyried y cynnydd rydych wedi’i weld ers eich CCA gwreiddiol, gan gynnwys pa mor dda rydych wedi cyflawni’r camau gweithredu a bennwyd ynddo. Dylech fod wedi paratoi dau adroddiad blynyddol erbyn hyn a dylai hynny eich helpu i asesu’ch cynnydd. Gallwch hefyd nodi beth sydd wedi’ch rhwystro rhag symud yn eich blaen a pha gamau y byddwch yn eu cymryd o ganlyniad.
Gan fod gennych gynllun cydraddoldeb anabledd ers tair blynedd, bydd gennych well dealltwriaeth nawr o effaith eich polisïau a’ch gweithdrefnau ar bobl anabl nag yr oedd gennych pan grëwyd eich cynllun gwreiddiol. Gallwch gael gafael ar y wybodaeth hon drwy’ch asesiadau effaith ar gydraddoldeb anabledd, canlyniadau a dadansoddiadau eich prosesau monitro, manylion recriwtio a chadw staff, a safbwyntiau’ch staff a’ch rhanddeiliaid a gafwyd yn y gweithgareddau cynnwys y byddwch wedi’u cynnal. Efallai eich bod wedi cynnal arolygon neu waith ymchwil hefyd er mwyn dysgu sut mae’ch polisïau a’ch gweithdrefnau’n effeithio ar bobl anabl.
Mae’r Comisiwn hefyd yn disgwyl i awdurdodau cyhoeddus ddefnyddio adroddiadau perthnasol gan yr Ysgrifennydd Gwladol neu sectorau perthnasol eraill, neu adroddiadau gweinidogion Cymru a’r Alban. Mae’r rhain yn cynnig data cenedlaethol ar bob sector ac arferion da posibl, ac maent hefyd yn tynnu sylw at fylchau a meysydd penodol y mae gweinidogion yn credu y dylai awdurdodau ganolbwyntio arnynt er mwyn cyflawni cydraddoldeb anabledd. Mae’r Comisiwn yn disgwyl i awdurdodau cyhoeddus ddefnyddio’r adroddiadau i’w helpu i nodi pa gamau gweithredu i’w blaenoriaethu fel eu bod yn cyflawni’r amcanion sydd ynddynt.
Dylai’ch cynllun hefyd bennu sut y byddwch yn parhau i gasglu a defnyddio gwybodaeth er mwyn datblygu’ch polisïau yn y dyfodol ac i asesu i ba raddau rydych yn cyflawni’ch amcanion cydraddoldeb anabledd. I gael rhagor o wybodaeth am yr hyn y dylech ei gasglu, edrychwch ar y cod ymarfer.
Dylai’r wybodaeth hon eich helpu i greu cynllun gweithredu er mwyn sicrhau gwell cydraddoldeb i bobl anabl.
Dangos bod eich blaenoriaethau wedi’u seilio ar y meysydd mwyaf pwysig i bobl anabl, yn eu tyb nhw
Mae cynnwys staff a rhanddeiliaid anabl yn rhan allweddol o gynllunio a chyflawni’ch cynllun cydraddoldeb anabledd diwygiedig. Mae’n bosibl iawn y bydd materion wedi newid ers llunio’ch cynllun gwreiddiol, a gall staff a rhanddeiliaid anabl helpu i sicrhau eich bod yn rhoi sylw i’r materion sydd fwyaf pwysig iddynt. Yn yr un modd, os ydynt yn nodi’r un materion a oedd gennych yn eich cynllun cyntaf, mae’n bosibl na wnaeth eich cynllun gweithredu gwreiddiol bennu’r camau gweithredu mwyaf effeithiol i fynd i’r afael â’r materion hynny, neu na chyflawnwyd y camau gweithredu yn ddigon effeithiol.
Rhaid i’ch cynllun diwygiedig gynnwys datganiad o sut gwnaethoch gynnwys pobl anabl wrth ei lunio. Mae hi hefyd yn bwysig i bobl anabl gyfrannu at gyflawni agweddau allweddol ar eich cynllun, megis cynnal asesiadau effaith, i’ch helpu i lwyddo i gyflawni’r ddyletswydd.
Dangos eich bod yn ystyried effaith eich penderfyniadau ar bobl anabl
Mae asesiadau effaith yn ffordd allweddol o gyflawni cydraddoldeb a rhaid cynnwys gwybodaeth yn eich cynllun anabledd am sut yr ydych yn cynnal yr asesiadau hyn fel ffordd o gyflawni’ch dyletswyddau cyffredinol. Dylech fod wedi asesu’ch holl swyddogaethau a pholisïau wrth gyhoeddi’ch CCA cyntaf a nawr byddwch yn cynnal asesiadau o effaith eich holl bolisïau arfaethedig ar gydraddoldeb anabledd. 
Cynnwys cynllun gweithredu er mwyn cyflawni’r canlyniadau rydych wedi’u blaenoriaethu
Diben y dyletswyddau yw newid pethau, felly eich cynllun gweithredu yw’r rhan bwysicaf o gyflawni’r dyletswyddau hyn yn effeithiol. Mae’n ffordd o fynd i’r afael â’r anghydraddoldebau anabledd mwyaf arwyddocaol yn eich cylch gwaith. Gallai hyn gynnwys: mynd i’r afael â throseddau casineb, rhoi sylw i faterion mynediad mewn prosesau cynllunio, sicrhau bod eich systemau cymorth yn briodol o ran diwylliant, rhoi sylw i anghydraddoldebau iechyd pobl ag anableddau dysgu, neu sicrhau bod plant anabl yn gallu cymryd rhan mewn gweithgareddau ysgol ac allgyrsiol.
Dylai eich camau gweithredu fynd i’r afael â’r materion cydraddoldeb anabledd mwyaf arwyddocaol a nodwyd wrth gasglu tystiolaeth, a dylai pobl anabl gyfrannu at bennu blaenoriaethau. Er mwyn i’r cynllun fod yn un effeithiol, dylai fod wedi’i gysylltu â blaenoriaethau strategol eich awdurdod, gan gynnwys cerrig milltir busnes a phrosiectau mawr gydol cyfnod tair blynedd y cynllun. Rhaid i’ch camau gweithredu gael eu seilio ar ganlyniadau penodol y gellir eu mesur ag iddynt amserlen realistig.
Datblygu’ch camau gweithredu fel y gallwch adrodd arnynt mewn adroddiadau blynyddol
Bydd rhaid i chi adrodd bob blwyddyn ar y camau rydych wedi’u cymryd tuag at gwblhau’ch cynllun gweithredu, canlyniadau’ch prosesau casglu gwybodaeth a sut rydych yn defnyddio’r wybodaeth hon. Mae’n syniad da cynnwys y camau hyn yn eich cynllun gweithredu er mwyn sicrhau na wnewch chi anghofio am y ddyletswydd benodol hon. Bydd adroddiadau blynyddol yn eich helpu i adolygu’ch cynnydd yn rheolaidd a rhoi gwybodaeth eglur i randdeiliaid a staff. Dylent hefyd helpu i’ch paratoi at eich gwaith yn y dyfodol a’ch amcanion cydraddoldeb nesaf. Yn ogystal â’r ffaith eu bod yn ofyniad cyfreithiol, mae adroddiadau blynyddol hefyd yn eich helpu i baratoi at y ddyletswydd cydraddoldeb sengl, sy’n debygol o ddod i rym yn 2011. Bydd hyn yn gosod meincnod defnyddiol ar gyfer eich cynnydd ym maes anabledd, er mwyn paratoi at bennu blaenoriaethau cydraddoldeb newydd.
Sut mae cael rhagor o wybodaeth?

I gael gwybodaeth fanylach am eich rhwymedigaethau o dan y ddyletswydd cydraddoldeb anabledd, argymhellwn yn gryf i chi gyfeirio at y ddogfen statudol berthnasol, cod ymarfer y ddyletswydd cydraddoldeb i bobl anabl. Gallai fod yn ddefnyddiol hefyd asesu’ch cynllun cydraddoldeb anabledd o’i gymharu â thempled a chanllawiau asesu cynllun cydraddoldeb sengl y Comisiwn. Caiff templed yr Alban ei baratoi’n fuan ond gallai templedi Cymru a Lloegr fod o gymorth i awdurdodau’r Alban yn y cyfamser.
Beth sy’n digwydd os ydym eisoes wedi datblygu cynllun cydraddoldeb sengl?
Mae rhai awdurdodau cyhoeddus wedi penderfynu paratoi cynlluniau cydraddoldeb sengl (CCS) er mwyn cyfuno’r dyletswyddau statudol o ran hil, anabledd a rhyw i greu un cynllun sengl ac i baratoi at y ddyletswydd cydraddoldeb sengl. 
Mae’n bwysig ymgorffori gofynion y tair dyletswydd hyn mewn modd priodol. Er bod y tair dyletswydd yn gyffredinol debyg o ran naws a bwriad, mae gofynion manwl y tair yn wahanol. Mae codau ymarfer, cyfarwyddyd a chanllawiau CCS pob un o’r dyletswyddau’n nodi’r gofynion penodol yn glir. Mae’r wybodaeth hon yn dal i fod yn berthnasol i chi gan y bydd yn helpu i sicrhau eich bod yn cyflawni gofynion y ddeddfwriaeth o safbwynt anabledd.
Beth am y mesur cydraddoldeb?

Bwriedir cyfuno’r tair dyletswydd gyfredol i ffurfio un ddyletswydd sengl newydd ar gyfer y sector cyhoeddus. Ni fydd y newidiadau hyn yn dod i rym yn llawn tan fis Ebrill 2011 ar y cynharaf. Tan hynny mae’n bwysig bod cyrff cyhoeddus yn parhau i gyflawni’u rhwymedigaethau cyfreithiol cyfredol ac yn defnyddio’r dyletswyddau i wella darpariaeth gwasanaethau cyhoeddus. I gael y wybodaeth ddiweddaraf, edrychwch ar y mesur cydraddoldeb.[image: image1][image: image2][image: image3][image: image4][image: image5][image: image6][image: image7][image: image8][image: image9][image: image10][image: image11][image: image12][image: image13][image: image14][image: image15][image: image16][image: image17][image: image18]
� Mae’r Ddyletswydd Statudol Gyffredinol o dan a.49A(1) o’r Ddeddf Gwahaniaethu ar sail Anabledd, fel y’i diwygiwyd, yn berthnasol i bob awdurdod cyhoeddus a restrir yn Atodlen 1 Ddeddf Gwahaniaethu ar sail Anabledd 1995, fel y’i diwygiwyd, ac sy’n parhau i fod yn yr Atodlen.





